
淮陰侯廟碑

作者：蘇軾　北宋

本作品收錄於《東坡全集�》

應龍之所以為神者，以其善變化而能屈伸也。夏則天飛，效其靈也。冬則泥蟠，避其害

也。當嬴氏刑慘網密，毒流海內，銷鋒鏑，誅豪俊，將軍乃辱身汙節，避世用晦。志在

鵲起豹變，食全楚之租，故受饋於漂母。抱王霸之略，蓄英雄之壯圖，志輕六合，氣蓋

萬夫，故忍恥跨下。洎乎山鬼反璧，天亡秦族。遇知已之英主，陳不世之奇策。崛起蜀

漢，席卷關輔。戰必勝，攻必勀，掃強楚，滅暴秦。平齊七十城，破趙二十萬。乞食受

辱，惡足累大丈夫之功名哉！然使水行未殞，火流猶潛。將軍則與草木同朽，麋鹿俱死。

安能持太阿之柄，雲飛龍驤，起徒步而取侯王？噫，自古英偉之士，不遇機會，委身草

澤，名堙減而無稱者，可勝道哉！乃碑而銘之。銘曰：

書軌新邦，英雄舊里。海霧朝翻，山煙暮起。宅臨舊楚，廟枕清淮。枯松折柏，廢井荒

臺。我停單車，思人望古。淮陰少年，有目無睹。不知將軍，用之如虎。

此北宋作品在全世界都属于公有领域，因为作者逝世已经超过100年，且作品于1931年1

月1日之前出版。

